
Ed. 449. Frumvarp tillaga [248. mál]
um breyting á lögum nr. 68/1966, um iðnfræðslu, sbr. lög nr. 18/1971.

Flm.: Jón Sveinsson.

1. gr.
45. gr. laganna (7. gr. laga nr.18/1971) orðist svo:
Ríkissjóður og hlutaðeigandi sveitarsjóður, - sveitarsjóðir ef fleiri en eitt sveitarfélag

standa að skóla, - greiða rekstrarkostnað iðnfræðsluskóla í samræmi við lög nr. 49/1967,
eftir því sem við getur átt.

Standi sveitarfélag ekki að iðnfræðsluskóla greiðist úr ríkissjóði námsvistargjald til þess
skóla sem nemendur úr sveitarfélaginu sækja. Sveitarfélag nemanda telst í þessu sambandi
annars vegar lögheimili þess atvinnurekstrar, er nemandi stundar iðnnám við, og hins vegar
lögheimili nemandans sjálfs stundi hann nám við verknámsskóla iðnaðarins án þess að vera
kominn á námssamning hjá meistara.

A sama hátt greiðist úr ríkissjóði námsvistargjald ef nemendur úr sveitarfélagi verða að
sækja skóla annars skólaumdæmis vegna þess að iðngreinin er ekki kennd í skólaumdæmi
sveitarfélags nemandans.

Námsvistargjald samkvæmt lögum þessum er fullt framlag sveitarfélags samkvæmt 1.
mgr. þessarar greinar svo og greiðsla miðuð við eðlilega afskrift stofnkostnaðar samkvæmt



44. gr. þessara laga. Iðnfræðsluráð ákveður árlega námsvistargjald að fengnum sameigin-
legum tillögum þeirra sveitarstjórna sem að rekstri viðkomandi skóla standa.

Ráðherra ákveður skólagjald í iðnskólum og meistaraskólum, svo og þátttöku nemenda
í verknámsskólum í efniskostnaði, að fengnum tillögum iðnfræðsluráðs. Gjöld þessi svo og
hreinar tekjur af skólaverkstæðum og skólavinnustofum koma til frádráttar rekstrarkostnaði
áður en honum er skipt.

2. gr.
Lög þessi öðlast þegar gildi.

Greinargerð.
Í núgildandi lögum um iðnfræðslu, nr. 68 frá 11. maí 1966, 2. mgr. 45. gr., er gert ráð

fyrir því að sveitarfélög sem ekki standa að iðnfræðsluskóla greiði námsvistargjald til þeirra
skóla sem nemendur úr sveitarfélaginu sækja. Þá ber sveitarfélagi og að greiða námsvistar-
gjald ef nemendur úr sveitarfélaginu verða að sækja skóla annars skólaumdæmis vegna þess
að iðngreinin er ekki kennd í skólaumdæmi sveitarfélagsins.
Í lögum um fjölbrautaskóla er ekki að finna sams konar ákvæði en lögum um iðnfræðslu

virðist hafa verið beitt með lögjöfnun fram til þessa þar sem sömu reglu hefur verið fylgt um
verknám. Mörg sveitarfélög, sérstaklega hin smærri og fámennari, hafa hins vegar algerlega
neitað greiðsluskyldu sinni, en viðurkenning greiðsluskyldu er skilyrði þess að uppgjör
námsvistargjalds geti farið fram í gegnum Jöfnunarsjóð sveitarfélaga svo sem ætlast er til
skv. 5. mgr. 45. gr. iðnfræðslulaga. Telja ýmis stærri sveitarfélög sig því eiga inni nokkrar
fjárhæðir hjá öðrum sveitarfélögum vegna þessa, en slíkar kröfur og millifærslur vegna
þeirra, sem dæmi eru til um, hafa leitt til deilna milli sveitarfélaga, m. a. vegna óljósra
lagaákvæða, sérstaklega þó hvað fjölbrautaskóla snertir.

Á þessum málum væri vissulega þörf að taka í lögum um skólakostnað. Meðan svo
hefur hins vegar ekki verið gert, er ekki önnur leið fær en breyting á núgildandi lögum, eigi
að taka af allan efa í þessu efni.

Segja má að miðað við núgildandi lög sé það sveitarfélögum, sem ekki hafa þeim
skólum eða námsbrautum á að skipa sem hér um ræðir, viss byrði ef nemendur úr
sveitarfélaginu leita sér menntunar í öðrum sveitarfélögum þar sem hún býðst því að þau
verða að greiða námsvistargjald fyrir hvern og einn nema. Þar sem yfirlýst stefna stjórnvalda
er að allir eigi að njóta sömu möguleika til mennta, án tillits til búsetu, er ekki óeðlilegt að
ríkissjóður komi til sem greiðsluaðili þeirra sveitarfélaga sem ekki geta boðið upp á það
verknám sem nemendur hyggjast stunda. Eiga öll sveitarfélög að hafa jafnan rétt til að
senda nemendur sína til náms.

Frumvarp þetta gerir því ráð fyrir þeirri breytingu á iðnfræðslulögum að námsvistar-
gjald verði framvegis greitt úr ríkissjóði en ekki af sveitarfélögum nemanda í þeim tilvikum
er sveitarfélag stendur ekki að iðnfræðsluskóla eða ef nemendur sveitarfélags verða að sækja
skóla annars skólaumdæmis vegna þess að iðngreinin er ekki kennd í skólaumdæmi sveitar-
félagsins. Utanbæjarnemendur frá sveitarfélögum, sem ekki hafa til þessa fengist til að
greiða námsvistargjöld, verða því vonandi hér eftir ekki útilokaðir eða taldir óvelkomnir;
sem betur fer eru þó ekki mörg dæmi um það.



Athugasemdir við einstakar greinar frumvarpsins.
Um 1. gr.

Í 1. mgr. er engin breyting frá núgildandi 1. mgr. 45. gr.
Í 2. mgr. er gert ráð fyrir þeirri breytingu frá núgildandi 2. mgr. 45. gr. að ríkissjóður

greiði námsvistargjald vegna nemenda úr sveitarfélagi sem ekki stendur að iðnfræðsluskóla.
Í 3. mgr. er gert ráð fyrir þeirri breytingu frá 3. mgr. 45. gr. að ríkissjóður greiði

námsvistargjald vegna nemenda í sveitarfélagi sem verða að sækja skóla annars skóla-
umdæmis vegna þess að iðngreinin er ekki kennd í skólaumdæmi sveitarfélags nemandans.
Í 4. mgr. er lagt til að iðnfræðsluráð ákveði árlega námsvistargjald í stað

menntamálaráðuneytis nú.
Þá er lagt til að 5. mgr. 45. gr. núgildandi laga um iðnfræðslu falli brott enda

millifærsluhlutverk Jöfnunarsjóðs óþarft er greiðslur námsvistargjalda koma úr ríkissjóði.
Í 5. mgr. er engin breyting frá núgildandi 6. mgr. 45. gr. iðnfræðslulaga.

Um 2. gr.
Greinin þarfnast ekki skýringa.


